
HRD CORP TERUSKAN PEMBIAYAAN KURSUS KELUARGA DAN
KEIBUBAPAAN - PM

Perbadanan Pembangunan Sumber Manusia (HRD Corp) akan meneruskan inisiatif
pembiayaan kursus yang bertemakan pembangunan keluarga dan keibubapaan
kepada pekerja menggunakan caruman levi majikan.

Perdana Menteri Datuk Seri Anwar Ibrahim berkata usaha itu sebagai sokongan
kepada sambutan Bulan Keluarga Kebangsaan.

“Saya amat menyokong inisiatif ini dan mengharapkan lebih banyak majikan akan
menghantar pekerja mereka untuk menghadiri kursus-kursus pembangunan
keluarga dan kemabhiran keibubapaan.

“Tawaran ini dibuka sepanjang November tahun ini,” katanya sempena perasmian
Sambutan November Bulan Keluarga Malaysia 2024 bertemakan Kasih Keluarga,
Jiwa MADANI.

Teks ucapan Perdana Menteri dibacakan isteri beliau Datuk Seri Dr Wan Azizah
Wan Ismail pada majlis yang diadakan di Taman Botani Kuala Lumpur, hari ini.

Menyedari pentingnya masa bersama keluarga, Anwar berkata sepanjang
November ini juga kerjasama strategik dilaksanakan dengan Kementerian
Pelancongan, Seni dan Budaya (MOTAC) untuk mengarahkan semua agensi di
bawahnya termasuk pengusaha pelancongan seperti hotel dan inap desa, persatuan
taman tema dan persatuan peniaga-peniaga untuk menawarkan pakej istimewa
kepada percutian keluarga.

“Tidak terkecuali saya juga sarankan syarikat penerbangan turut sama memberi
pakej keluarga bagi mana-mana destinasi percutian keluarga,” katanya.

Selain itu, Perdana Menteri juga berharap semua kementerian dan kerajaan negeri
untuk turut sama menjayakan November sebagai Bulan Keluarga Kebangsaan.

Beliau berkata pelaksanaan aktiviti hari keluarga di setiap kementerian dan agensi
kerajaan juga perlu dijadikan acara tahunan wajib pada setiap November.

"Bagi sektor swasta, pertubuhan bukan kerajaan (NGO) dan komuniti amat
digalakkan supaya melaksanakan program kesejahteraan keluarga mengikut
kapasiti masing-masing,” katanya.

"Suka diingatkan bahawa majikan yang melaksanakan hari keluarga dan aktiviti
kekeluargaan di tempat kerja layak mendapatkan pelepasan cukai.

"Tuan-tuan dan puan-puan boleh hubungi pihak LHDN (Lembaga Hasil Dalam
Negeri) untuk penjelasan lanjut berhubung perkara ini," katanya.

Pada masa sama, Anwar berkata keluarga di Malaysia ketika ini menghadapi
pelbagai cabaran yang dipengaruhi oleh perubahan sosial, pendidikan, ekonomi dan
teknologi yang sangat pantas.

Beliau berkata isu megatrend yang melanda dunia seperti perubahan demografi
yakni peralihan penuaan penduduk dan penurunan kadar kesuburan, serta
perubahan iklim memberi kesan yang signifikan terhadap institusi keluarga di
seluruh dunia.

"Perubahan ini memerlukan tindakan semua pihak di setiap lapisan masyarakat,
untuk bersama-sama mencari jalan dalam membantu institusi keluarga agar dapat
membangun keluarga MADANI yang lebih kuat, kukuh dan sejahtera.

"Oleh yang demikian, jaminan diberi bahawa kerajaan melalui Agenda Membangun
Malaysia MADANI akan terus melaksanakan usaha bagi meningkatkan martabat
institusi keluarga,” katanya.

Turut hadir Menteri Pembangunan Wanita, Keluarga dan Masyarakat Datuk Seri
Nancy Shukri dan Timbalannya Datuk Seri Dr Noraini Ahmad.



INISIATIF MALAYSIA GALAK AKTIVITI KELUARGA TARIK MINAT NEGARA
LUAR — NANCY

Menteri Perﬁbangunan Wanita, Keluarga dan Masyarakat, Datuk Seri Nancy Shukri, berkata inisiatif Kerajaan
dalam mengalakkan aktiviti kekeluargaan turut menarik minat negara lain berkolaborasi dengan Malaysia. - Astro
AWANI

KUALA LUMPUR: Kolaborasi antara anggota negara ASEAN bertukar idea dan
membangunkan pengetahuan mengenai isu kekeluargaan memperlihatkan
kepentingan institusi asas berkenaan di rantau ini.

Menteri Pembangunan Wanita, Keluarga dan Masyarakat, Datuk Seri Nancy Shukri,
berkata inisiatif Kerajaan dalam mengalakkan aktiviti kekeluargaan turut menarik
minat negara lain berkolaborasi dengan Malaysia.

“Begitu juga dengan negara lain melalui ASEAN, mereka banyak mementingkan
aktiviti kekeluargaan dan ada juga yang mahu mengadakan kolaborasi dengan kita.

“Insya-Allah Singapura dan juga ada negara lain turut menunjukkan minat adakan
kolaborasi dengan Malaysia.

“Ini kerana dengan apa yang kita lakukan di negara ini, banyak aktiviti dan program
yang dianjurkan mengukuhkan institusi kekeluargaan termasuk institusi masyarakat
di Malaysia,” katanya.

Beliau berkata demikian selepas majlis perasmian Sambutan November Bulan
Keluarga Kebangsaan bertemakan 'Kasih Keluarga, Jiwa Madani' di Taman Botani,
Kuala Lumpur pada Sabtu.

Mengulas lanjut, Nancy berkata kejayaan Kerajaan dapat dilihat melalui dapatan
Indeks Kesejahteraan Keluarga (IKK) yang dijalankan oleh KPWKM melalui LPPKN
mendapati skor pada tahun 2022 mencatatkan peningkatan berbanding sebelumnya.

“Kita tunjuk indeks IKK, bagaimana kita mencatat peningkatan, itu yang mereka ingin
tahu apa yang kita telah lakukan.

‘Insya-Allah mungkin akan ada yang datang bersama kita untuk berkolaborasi.



“Singapura mungkin menjadi negara pertama. Negara lain sebab mereka baru
mulakan. Singapura mahu berkolaborasi dengan kita, tetapi belum lagi ada
persediaan. Tetapi apabila mendengar penjelasan kita, mereka mahu adakan
kolaborasi segera tetapi belum ada tarikh sebenar,” katanya.

5 Nov lalu, Malaysia menjadi Pengerusi dalam Special ASEAN Ministerial Meeting
on Social Welfare & Development (AMMSWD) bersama Menteri Pembangunan
Sosial dan Keluarga, Menteri Kedua Kesihatan & Menteri Bertanggungjawab bagi
Ehwal Masyarakat Islam, Masagos Zulkifli Masagos Mohamad di Singapura.

Antara agenda utama yang dibincangkan antaranya menekankan kepentingan
institusi kekeluargaan di setiap negara ASEAN.

SAMBUTAN NBKK 2024 KEKAL KONSEP RIADAH SANTAI

SHAH ALAM — Sambutan November Bulan Keluarga Kebangsaan (NBKK) 2024
perlu dirai oleh seluruh keluarga bagi mengerat serta memperkukuh hubungan
kekeluargaan yang menjadi kunci kepada masyarakat harmoni.

Ketua Pengarah Lembaga Penduduk dan Pembangunan Keluarga Negara (LPPKN),
Abdul Shukur Abdullah berkata, sambutan NBKK 2024 adalah salah satu daripada
teras strategi Dasar Keluarga Negara yang turut menekankan pelaksanaan advokasi
mengutamakan kesejahteraan institusi kekeluargaan.

Sambutan NBKK 2024 akan berlangsung selama dua hari iaitu pada 9 dan 10
November di Taman Botani Perdana, Kuala Lumpur.

ABDUL SHUKUR

Mengulas mengenai objektif sambutan, Abdul Shukur memberitahu, antara matlamat
pelaksanaan itu adalah untuk mendidik masyarakat dalam memberi tumpuan
kepada momen indah bersama keluarga bermula daripada ikatan kasih sayang yang
erat dan menghargai setiap sumbangan serta pengorbanan ahli keluarga.



Di samping itu, ia bertujuan untuk mengembleng komitmen pelbagai pihak terhadap
pengukuhan institusi keluarga dan mendaya upaya peranan membina dan
mengekalkan hubungan keluarga yang sejahtera ke arah agenda perpaduan negara.

Dalam pada itu, beliau berkata, sambutan NBKK 2024 masih mengekalkan konsep
riadah dan santai bersama keluarga sebagai merealisasikan momen indah bersama
keluarga.

Jelas beliau, pelbagai aktiviti menarik boleh disertai oleh semua peringkat usia tidak
kira kanak-kanak, dewasa dan warga emas.

“Seawal jam 7 pagi pada 9 November 2024, kita akan adakan larian 5km KASIH
Family Fun Run. Antara menarik bagi acara ini selain medal dan cabutan bertuah,
300 pelari pertama bersama keluarga yang sampai ke garisan penamat akan
diselempangkan kain batik.

“Kain batik merupakan simbolik kepada kasih sayang dan ikatan kuat antara ahli
keluarga. Saya percaya setiap rumah di Malaysia tidak kira kaum dan bangsa ada
kain batik,” ujarnya.

-

KEBANGSAAN

“KASIH Keluarga, Jiwa MADANI"

- MALAYSIA
MADANI

Pengisian NBKK 2024

Tambah Abdul Shukur lagi, Karnival KASIH Keluarga itu terbahagi kepada tiga zon
iaitu A, B dan C.

Katanya, Zon A menempatkan Rumah KASIH MADANI yang menampilkan konsep
edutainment. Pengunjung akan dibawa mengembara serta mencipta pengalaman
bersesuaian dengan tagline NBKK #MomenindahBersamaKeluarga.



SAMBUTAN NOVEMBER BULAN
KELUARGA KEBANGSAAN

TAMAN BOTANI PERDANA,
“J KUALA LUMPUR.

Pelbagai Aktiviti Menanti Anda!
* Rumah KASIH MADANI

* Petting Zoo & Animal Show

« Karnival KASIH Keluarga

+ Pasar Keluarga x Saloma

= Pameran & Perkhidmatan

Tawaran HEBAT!

+ Jualan Agro MADANI

* Potongan Harga Pakej
Percutian

+ Baucer Shopee

“‘Sementara itu, Zon B tertumpu kepada aktiviti mesra keluarga seperti game stall,
sukan keluarga, senam seni keluarga, petting zoo, pertunjukan haiwan dan banyak
lagi.

“‘Pengunjung boleh menjengah ke Pasar Keluarga x Saloma yang turut menyediakan
jualan pelbagai jenis juadah dan minuman tradisional.

“Zon C pula menyediakan laman piknik keluarga di Bamboo Play House. Mana-
mana keluarga boleh membawa bekal untuk berkelah beramai-ramai sambil
menyertai sukaneka keluarga yang terbuka kepada semua pengunjung,” kata Abdul
Shukur.

Ketika ditanya mengenai tawaran menarik lain sempena sambutan NBKK, beliau
berkata, majikan yang melaksanakan hari keluarga dan aktiviti kekeluargaan di
tempat kerja layak mendapatkan pelepasan cukai bagi perbelanjaan keraian.

Menurutnya, syarikat swasta yang memberikan cenderamata bagi tujuan penajaan
atau pelaksanaan sambutan program kekeluargaan turut layak menuntut
perbelanjaan keraian atas 100 peratus kos cenderamata yang dikeluarkan.

“‘Kementerian Pelancongan, Seni dan Budaya (MOTAC) melalui Tourism Malaysia
akan menawarkan 44 promosi serta pakej untuk cuti-cuti keluarga melalui 21
syarikat bermula November 2024 dan sah laku sehingga 30 Jun 2025 tertakluk
kepada terma syarat,” jelasnya

Pada masa sama, beliau memberitahu bahawa sambutan sempena NBKK 2024
akan diteruskan di semua negeri sepanjang bulan ini.

Abdul Shukur berkata, Sarawak, Perlis dan Negeri Sembilan akan menjadi negeri
terawal yang menyambut NBKK iaitu pada 16 November seterusnya diikuti Melaka
(20 November), Kedah (21 November), Sabah (23 November) dan Johor serta
Pahang pada 24 November.

Seterusnya, Perak (26 November), Terengganu dan Kelantan (29 November) serta
Kuala Lumpur, Selangor dan Pulau Pinang pada 30 November.



Mengulas mengenai tema ‘KASIH Keluarga, Jiwa MADANI’ yang dipilih pada
sambutan NBKK kali ini, Abdul Shukur berkata, ia menggariskan kepentingan nilai-
nilai kasih sayang dalam keluarga sebagai asas kepada pembinaan masyarakat
yang berteraskan prinsip Madani.

Tambahnya, tahap kesejahteraan keluarga telah meningkat tahun demi tahun
kerana ia disokong kerajaan yang mewujudkan inisiatif berkaitan keluarga.

“Tahap kesejahteraan keluarga di Malaysia diukur melalui Indeks Kesejahteraan
Keluarga. Pada tahun 2023, ia telah meningkat kepada 7.93 berbanding 7.72 (2019)
dan 7.33 (2016).

“‘Kementerian Pembangunan Wanita, Keluarga dan Masyarakat melalui LPPKN
terus komited dan meneruskan usaha bagi kesejahteraan keluarga melalui program-
program pendidikan kekeluargaan,” ujar beliau.

Sambutan November Bulan Keluarga Kebangsaan ini bertujuan memperkukuhkan
ikatan kekeluargaan melalui aktiviti-aktiviti yang bukan sahaja menyeronokkan tetapi
juga mendidik dan membina. Jadikan sambutan ini peluang untuk mengeratkan
hubungan kekeluargaan dan mencipta momen bersama insan tersayang.- Pengerusi
LPPKN, Datuk Seri Rohani Abdul Karim

KPWKM PERKENAL DUA ANUGERAH SEMPENA SAMBUTAN BKK

KUALA LUMPUR: Kementerian Pembangunan Wanita, Keluarga dan Masyarakat
(KPWKM) memperkenalkan Anugerah Mesra Keluarga sempena Sambutan Bulan
Keluarga Kebangsaan (BKK) tahun ini.

Menterinya Datuk Seri Nancy Shukri (gambar) dalam ucapan sempena Sambutan
BKK hari ini berkata menerusi anugerah itu, terdapat dua kategori iaitu Sektor
Korporat dan pihak berkuasa tempatan (PBT).

Beliau berkata Anugerah Sektor Korporat diberikan kepada organisasi yang
melaksanakan dasar, program dan inisiatif yang menyokong keseimbangan kerja
dan kehidupan serta kesejahteraan mental pekerja, dengan penilaian dilakukan
berdasarkan kemudahan mesra keluarga yang disediakan dan impak terhadap
kesejahteraan pekerja.



Nancy berkata bagi Anugerah PBT, ia diberikan kepada PBT yang menyediakan
perkhidmatan mesra keluarga kepada komuniti, termasuk penyediaan kemudahan
awam yang selamat dan inklusif, program sokongan sosial untuk keluarga, serta
dasar yang meningkatkan kesejahteraan komuniti.

"Pengenalan anugerah ini bertujuan untuk memberi galakan kepada majikan dan
pihak berkuasa tempatan agar bekerjasama dengan kerajaan dalam menyokong
polisi dan program mesra keluarga," katanya.

Sambutan yang bertemakan Kasih Keluarga, Jiwa MADANI itu dirasmikan isteri
Perdana Menteri Datuk Seri Dr Wan Azizah Wan Ismail yang mewakili Perdana
Menteri Datuk Seri Anwar Ibrahim.

Nancy berkata beliau berharap inisiatif berkenaan, dapat memperbaiki
keseimbangan antara komitmen kerja dan keluarga serta akan meningkatkan
produktiviti pekerja dan mewujudkan komuniti yang lebih sejahtera dan mesra
keluarga.

Beliau berkata sambutan BKK yang disambut pada November setiap tahun adalah
inisiatif kerajaan bagi menggalakkan rakyat meluangkan lebih masa bersama
keluarga, bagi memupuk ikatan keluarga yang lebih kukuh dengan mempromosikan
nilai murni seperti kasih sayang, hormat dan tanggungjawab dalam unit keluarga.

Sambutan BKK 2024 hari ini dimeriahkan dengan acara Kasih Family Fun Run dan
Karnival Keluarga yang menawarkan pelbagai aktiviti menarik.

Selain itu, sambutan itu juga akan diadakan di peringkat negeri sebagai tanda
kerjasama antara kerajaan negeri dan kerajaan Persekutuan dalam memartabatkan
institusi keluarga.

KEHAMILAN REMAJA, PERKAHWINAN BAWAH UMUR MEMBIMBANGKAN -
NANCY SHUKRI

e ™ = NANCY menunjukkan risalah Kem Kasih Keluarga
yang akan diadakan di Pantai Pugu, Lundu. FOTO Mohd Roji Kawi

KUCHING: Menteri Pembangunan Wanita, Keluarga dan Masyarakat Datuk Seri
Nancy Shukri menyuarakan kebimbangan mengenai isu kehamilan remaja,
perkahwinan bawah umur, pembuangan bayi dan pengguguran tidak selamat di
negara ini.



Beliau berkata berdasarkan data Kementerian Kesihatan 44,263 kes kehamilan
remaja telah direkodkan sejak lima tahun lepas, dan daripada jumlah itu 17,646
melibatkan remaja yang belum

"Sepanjang tempoh 2019 hingga 2023, Sarawak merekodkan 9,258 kes kehamilan
remaja dan daripada jumlah ini, 5,627 kes adalah tidak berkahwin semasa hamil.

"Di Sarawak kes kehamilan remaja merekodkan angka yang tinggi disebabkan
adanya perkahwinan adat yang membenarkan perkahwinan di bawah umur, selain
belum ada pindaan dibuat untuk menetapkan had umur perkahwinan bagi
perempuan dinaikkan kepada 18 tahun,” katanya.

Nancy yang juga Ahli Parlimen Santubong berkata demikian ketika berucap pada
majlis Forum Advokasi Pendidikan Reproduktif dan Sosial (PEKERTI) Edisi Ibu Bapa
Peringkat Negeri Sarawak, di sini hari ini.

Nancy berkata perbincangan mengenai topik seks seharusnya tidak lagi dianggap
sebagai isu yang dilarang atau sensitif, kerana kebimbangan ibu bapa atau
masyarakat tentang maklumat kesihatan reproduktif hanya akan menimbulkan rasa
ingin tahu dalam kalangan remaja.

"Dalam era globalisasi ini, remaja menghadapi pelbagai cabaran seperti pengaruh
budaya luar, akses maklumat tanpa had dan tekanan untuk menyesuaikan diri
dengan norma sosial yang berubah," katanya.

Kira-kira 200 peserta yang menghadiri forum yang memberi pendedahan dan
pengetahuan mengenai kepentingan Pendidikan Kesihatan Reproduktif dan Sosial
kepada ibu bapa berkenaan diharap dapat membantu dalam proses kemandirian
dan sosialisasi remaja.

KERAJAAN TUMPU KEPADA PENGEMBANGAN UNTUK INDUSTRI
PENJAGAAN KANAK-KANAK, WARGA EMAS

Nancy ketika melakukan upacara simbolik penutupan Promosi dan Advokasi Industri Penjagaan, Dalam Konteks
JKM Sebagai Badan Peneraju, Dalam Sektor Penjagaan dan Perkhidmatan Komuniti Zon Sarawak 2024 hari ini.
- Gambar Penerangan

KUCHING: Kerajaan Malaysia sedang memberi tumpuan utama kepada
pengembangan untuk industri penjagaan kanak-kanak dan warga emas dalam
negara ekoran permintaan yang kian meningkat.



Menteri Pembangunan Wanita, Keluarga dan Masyarakat Dato Sri Nancy Shukri
berkata bagi menyokong usaha itu pihaknya sudah memulakan latihan serta
jerayawara untuk 385 orang pelatihnya pada tahun ini.

"Itu sudah menjadi satu proses yang mungkin akan terus berlaku kepada negara
kita. Jadi, ini merupakan industri yang baru dikatakan berkembang lagi kerana
memang kita sudah mempunyai penjaga tetapi belum ramai dan belum tinggi tahap
dari segi pensijilannya.

"Kita mahu mereka sekurang-kurangnya mendapat sehingga ke tahap diploma.
Yang ada sekarang, masih sijil di tahap 4.

“Kita hendak meningkatkannya lagi. Jadi, inilah fokus kami sekarang," katanya ketika
ditemui pemberita hari ini.

Nancy sebelum itu telah merasmikan penutupan Promosi dan Advokasi Industri
Penjagaan, Dalam Konteks JKM Sebagai Badan Peneraju Dalam Sektor Penjagaan
dan Perkhidmatan Komuniti Zon Sarawak 2024 yang diadakan di Bangunan Sultan
Iskandar di sini.

Beliau malah menambah, trend baharu berkenaan bukan sekadar penjagaan tetapi
memerlukan satu cara yang khusus bagi penjagaan dewasa atau warga emas.

Katanya pembangun hartanah kini harus sedar dan perlu melihat akan prospek
untuk membangunkan hartanah bagi golongan warga emas yang berkemampuan.

"Mereka bukan lagi memerlukan untuk penjagaan tetapi perlukan satu lagi trend
yang lain di mana mereka mahu tempat perumahan mereka sendiri yang bersifat
peribadi," jelasnya.

Menyentuh mengenai program tersebut, beliau berkata fokus industri penjagaan
akan diteruskan pada tahun mendatang sebagai persediaan kepada negara menua
yang bakal dialami Malaysia.

Pada masa ini, Kementerian Pembangunan Wanita, Keluarga dan Masyarakat
(KPWKM) dalam rangka membangunkan satu pelan tindakan berkaitan industri
penjagaan itu.

Jabatan Kebajikan Masyarakat (JKM) telah melaksanakan tiga siri jerayawara
sebelum ini di Zon Tengah yang melibatkan Selangor, Wilayah Persekutuan Kuala
Lumpur dan Putrajaya.

Zon Selatan melibatkan Negeri Sembilan dan Melaka manakala Zon Utara
melibatkan Kedah dan Pulau Pinang.

Semalam, seramai 250 orang yang terdiri daripada kakitangan JKM, pengusaha dan
pengasuh Pusat Jagaan Kanak-Kanak, OKU dan Warga Emas serta sukarelawan
telah menyertai program itu.



KPM GUNA MODUL PEERS TANGANI KES REMAJA HAMIL DI LUAR NIKAH

< : Menteri Pendidikan, Fadhlina Sidek melihat pelajar
sekolah melakukan aktiviti sains ketlka menlnjau reruai pada program USM STEM Week 2024 di Dewan Utama
Pelajar Universiti Sains Malaysia (USM). — FOTO: NSTP

GEORGE TOWN: Modul Pendidikan Kesihatan Reproduktif dan Sosial (PEERS)
akan digunakan dalam Kurikulum Persekolahan 2027 dalam usaha menangani kes
kehamilan remaja di luar nikah yang dilihat semakin membimbangkan.

PEERS diajar melalui kurikulum Pendidikan Kesihatan bermula dari peringkat
prasekolah hingga sekolah menengah dan murid-murid dilengkapi dengan maklumat
serta kemahiran, khususnya kecekapan psikososial untuk membuat ‘informed
decisions’ dalam kehidupan harian.

Menteri Pendidikan Fadhlina Sidek, berkata pihaknya mengambil perhatian serius
isu yang berbangkit dan sentiasa mengalu-alukan kerjasama rentas kementerian
termasuk Kementerian Pembangunan Wanita, Keluarga dan Masyarakat (KPWKM)
bagi menangani isu yang berlaku.

“Saya ingat keprihatinan kita sama dengan KPWKM apabila kita bercakap tentang
soal kehamilan di luar nikah yang kita memberikan tumpuan penuh kepada agenda-
agenda pendidikan khususnya yang terkait rapat dengan kesihatan reproduktif.

“Begitu juga dari semasa ke semasa kita menjalankan program berkaitan advokasi
membabitkan isu kesihatan reproduktif.

Ini termasuk program bersama KPWKM bagi menangani isu gangguan seksual, isu
kesihatan gadis, ‘safe touch’ (sentuhan selamat) dan ‘bad touch’ (sentuhan tidak
selamat) yang masih lagi kita laksanakan di peringkat KPM,” katanya ketika ditemui
pemberita ketika merasmikan Program Universiti Sains Malaysia (USM) Sains,
Teknologi, Kejuruteraan dan Matematik (STEM) Week 2024 di USM, di sini hari ini.

Beliau mengulas berhubung langkah KPM dalam menangani isu kehamilan remaja
yang semakin membimbangkan.

Dalam pada itu, Fadhlina berkata, pihaknya juga akan memberikan tumpuan
khususnya berkaitan dengan modul PEERS supaya guru dan murid untuk
memperkasa dari segi maklumat serta advokasi berkaitan isu berkenaan.

Terdahulu, Menteri Pembangunan Wanita, Keluarga dan Masyarakat, Datuk Seri
Nancy Shukri dilaporkan berkata berdasarkan data Kementerian Kesihatan Malaysia



(KKM) sebanyak 44,263 kes kehamilan remaja direkodkan di negara ini dalam
tempoh lima tahun lalu.

Beliau berkata, daripada jumlah itu sebanyak 17,646 orang remaja tidak berkahwin
ketika hamil.



